Алабуга районы
Морт урта мәктәбе укытучысы Сәлимова Кадрия Хөсәен кызы
9 нчы сыйныф
Илебез тарихы - гаиләм язмышында
Максат: балага яшәвенең мәгънәсен аңлату. Туган җир, туган тел, ата-бабага ихтирам тәрбияләү, һәр укучыдан үзенең нәсел шәҗәрәсен төзетү. Ил тарихы белән гаилә язмышын бәйләп нәтиҗә ясау. Тарихны һәр гаиләгә, һәр кешегә якынайту, үз гаиләң язмышы белән тәңгәлләштереп анализлау.
Җиһазлау: укучыларның гаилә альбомнары, видеотасма, «Россия - XX гасыр» мультимедиа китабыннан фрагментлар, укытучының үз гаилә тарихы буенча төзелгән слайдлар; Татарстан һәм Россия картасы, хатлар, васыятнамәләр, фоторәсемнәр, узган елдагы укучыларның иҗади эшләре.
Дәрес барышы.
Укытучы: - Укучылар, без сезнең белән гаилә тарихы яздык. Шушы иҗади эшебезгә нәтиҗә ясау өчен конференциягә җый​налдык. Аның темасы «Илебез тарихы - гаиләм язмышында» дип атала.
Бабамнар җиренең хакын хаклыйм, 
Матурлыгын күңелемдә саклыйм.
Әйе, вакыт чаба... Яңадан-яңа буыннар җиргә килә тора. Буыннарыңны онытмас өчен үзеңнең нәсел агачыңны белергә иде. Әгәр без борынгы бабаларыбызны онытсак, берникадәр вакыттан соң безне дә онытырлар.
Туган илеңне ярату иң әүвәле үз гаиләңнән, үз авылыңнан башлана. Ата-бабаңнар узган юл - ул халыкның тарихы, илебез тарихы. Менә шуңа күрә дә җиде буыныңны белергә, белмәсәң эзләп табарга кирәк. Үз халкың, Туган илең белән горурлану хисе әнә шулай туа.
Әйдәгез сүзне үзенең сигез буынлы нәсел агачын төзегән һәм гаилә тарихы Морт авылының килеп чыгуы белән тыгыз бәйләнгән Гөлнарага бирик.
Гөлнара: - Мин данлыклы Бигәй нәселенең сигезенче буыны. Кем соң ул Бигәй? Бигәй турында риваятьләр сакланган (шуларны сөйли). Бүгенге көндә минем нәсел ил тарихын язуны дәвам итә.
2. Укытучы: - Әйе, риваятьләр һәм тарихи документлар буенча Морт беренче тапкыр 1603 нче елда искә алына. Шулай итеп авылга нигез салыну 17 нче гасырга туры килә дип фараз итәбез.
Рәсәй тарихы бик катлаулы. Аның күпчелек чоры сугыш​ларга туры кила 1914 нче ел. Зөлфиянең нәселе язмышында ул ничек чагылган?
Укучы чыгышы. Зөлфия 1914 нче ел турында сөйли.
3. Укытучы: - 1928 - 1929 нче еллар тарихта күмәкләштерү чоры дип атала. Авыл өстендә болытлар куера. 1929 нчы елгы статистика мәгълүматларына караганда, Татарстан мисалын​да алсак, ярты миллион чамасы крестьян хуҗалыгы санала. Аларның 110 меңе ярлы, 370 меңнән артыгы урта хәлле һәм егерме мең тирәсе, ул вакыттагыча әйтсәк, кулаклар була. Заманында киң таралган җор сүзләрнең нигезендә тирән мәгънә бар: «Кулак таң атканчы, урта хәлле - таң белән, ә ярлы - кояш күтәрелгәч кенә йокыдан тора», - дип әйткәннәр.
Укучы: - Әйе, менә минем әби-бабаларым язмышында бу чор ачык чагыла.
4. Укытучы: - Илебез сәясәте соңгы ярты гасыр дәвамында яшь буынга хәрби-патриотик тәрбия бирүдә Бөек Ватан сугышы чорын киң файдаланды. Шуңадыр бәлки, истәлекләрнең күбесе шушы чорга багышланган. Ул безнең авылдашларыбыз язмышында да иң тирән уелып калган эз.
Укучы чыгышы. Бөек Ватан сугышында бабасы Мортазаның истәлекләрен сөйли.
5. Укытучы: - Бөек Ватан сугышы җиңү белән тәмамланды. Советлар Союзы халыклар тарихында яңа чор - сугыш җәрәхәтләрен төзәтү, җимерек хуҗалыкларыбызны яңадан торгызу чоры башлана. Тыныч хезмәткә сусаган халык бердәм булып илне аякка бастыру эшенә кереша Зур кыенлыклар белән булса да, тормыш әкренләп үз җаена кайта.
Укучы чыгышы. Лена әбисе Мәүҗидә һәм бабасы Әхмитнең сугыштан соң, бәхет эзләп, Донбасс шахталарына чыгып китүе турында сөйли.
6. Укытучы: - 60 нчы еллар тарихта «йомшару чоры», «Хру​щев чоры» буларак билгеле. Бу чор авыл кешеләре язмышы белән нык бәйләнгән.
Укучы: (Марат) - Әйе, мин гаилә тарихын язганда үз әтиемнең шушы чор идеологиясендә тәрбияләнгәнен ачык күрдем. (Туганнарының чирәм җирләрне үзләштерүдә катнашуы һәм зур уңышлары өчен Ленин ордены белән бүләкләнүе турында сөйли. Документлары белән бу зур бүләкне музейга тапшыра).
7. Укытучы: - 1980 нче еллар. Партия үз алдына Совет халкының тормыш дәрәҗәсен күтәрү максатын куя.
Укучы: (Ләйсән) - Менә мин үземнең әби белән бабам гаиләсе мисалында халыкның нинди тормышта яшәгәнен сөйләп китим әле.
8. Укытучы: - Хакимияткә М.С. Горбачев килгәч, Советлар Союзы җитәкчелегенең сәяси стратегиясе үзгәрде һәм бу ил тарихында зур үзгәрешләр китереп чыгарды. Кайчандыр дәүләт сәясәте нәтиҗәсендә туган җирләрен калдырып, инде ул җирләрдә икешәр буын үстергән халыкка кире ата-бабалары җиренә кайтып егылырга туры кила Фәрдиевләр язмышы - моның ачык мисалы.
Укучы чыгышы. Роберт үз гаиләсе турында сөйли.
9. Укытучы: - Кадерле балалар, бүгенге тарихны язучылар - ул сез. Сезнең язмышыгызга карап ил тарихын язарлар.
Укучы: (Ленар) - Үзем турында үзем.
10.Укытучы: - Әйе, укучылар, гаилә тарихын язганда сез бик күп кенә эзләнү эшләре алып бардыгыз. Гаилә архивында саргая башлаган хатлар, васыятнамәләр, фоторәсемнәр очраттыгыз. Сез үзегез өчен нинди тарихи фактлар ачтыгыз соң? Шул турыда әйтеп үтегез, (Төркемләп бирелгән иҗади эзләнү эшлә​ренә нәтиҗә ясау).
I төркем: - Безнең төркем үзебезнең сыйныф укучылары нәсел шәҗәрәсенең географик картасын төзеде. (Укучылар картада Морт авылы белән үзләренең, әти-әниләренең, әби-бабаларының туган җирләрен кызыл җепләр белән тоташтырып чыкканнар.) Безнең эшебезнең нәтиҗәсе картада ачык күренә. Сыйныфта 12 генә укучы булуга карамастан, нәсел җепләребез чит дәүләтләргә кадәр сузылган.
Ләйсән, Гөлнара, Ирек, Ленар, Марат, Алсу, Зөлфия, Гөлфия - туган җирләре Морт. Элеонора белән Геннадий Чаллы шәһәре, Александр - Пермьдә, Роберт - Казахстанда туган. Әти-әниләре-безнең туган җирен карап үтсәк, тагын да кызыклырак мәгълүматлар килеп чыга. Башкортстан, Казахстан, Кизил, Чиләбе, Зәй һ.б.
Нәтиҗә. Картадан күренгәнчә, язмыш кешеләрне кайда гына илтми, кайда гына очраштырмый, кемнәр белән генә кавыш​тырмый. Чынлап та, ил тарихы - гаилә язмышы икәнлегенә ышанасың.
Безнең сыйныф язмышы да ил тарихының бер өлеше булып тора.
II төркем: - Безнең төркем классташларыбызның гаилә архивларында булган төрле чорда төшкән фоторәсемнәр, хатлар буенча тикшеренү эшләре алып барды. Эшебезнең нәтиҗәләрен күрсәтергә уңай булсын өчен, без аны видеотасмага төшердек. Рәхим итеп карагыз, (фоторәсем карау).
Безнең уебызча, бу сугыштан соң, 50 нче елларда төшерелгән булырга тиеш. Анда өч ир-ат сурәтләнгән, аларның өстендә гим​настерка, чөнки авыл халкының күбесе сугыштан кайткан кием-салымын әле озак вакыт кигән. Аягында чабата, чабата индеул яхшы тормышны сурәтләми. Ә бу ир-атның киеменә карасаң, ул костюм кигән, беленер-беленмәс буйлы материалдан. Мондый костюм-чалбарлар XX гасыр урталарында модада булган. Өстендә аксыл күлмәк, аягында чүәк. Киеменә карап, без аның авылда югары дәрәҗәле кеше икәнен аңлыйбыз. Сугыштан соңгы вакыт икәнен раслаучы тагын бер дәлил, игътибар белән карасагыз, костюмның бер кулы буш. Без, өлкән буын кешеләреннән сораштырып, бу фоторәсемдә сугыш инвалиды, колхоз рәисе Рәхмәтулла абый, уртада ферма мөдире Нәҗип абый һәм яшь егет Нурулла икәнлеген белдек.
Тагын бер фоторәсем карап үтик. Бу рәсемдә яшь кыз сурәтләнгән. Фотоның сыйфаты яхшы, арткы стенада бертөсле ширма ясалган, сурәтнең артында Казан дигән печать сугыл​ган - шушы фактларга таянып фоторәсемнең Казан шәһәрендә махсус ательеда төшерелгән булуын раслыйбыз. Прическасына игътибар итсәк, ул «Бабетта» дип атала. Андый прическа 60 нчы -70 нче еллар арасында модада була. Димәк бу фоторәсем шул чорларда ясалган.
Өченче фоторәсемне карыйк. Ул, һичшиксез, 90 нчы елга кадәр төшкән булырга тиеш дибез. Бу солдат егет Германиянең Бранденбург шәһәрендә хезмәт иткән. Тарихтан белгәнебезчә, 1990 нчы елдагы референдум нәтиҗәсендә ГДР Федератив Германия республикасы составына керә һәм Россия гаскәрләрен Германиядән чыгару башлана.
Әйдәгез, хәзер берничә хат карап үтик. Безнең алдыбызда бер хат. Аның Бөек Ватан сугышы фронтларыннан язылганлыгы ачык күрена Эчтәлегеннән күренгәнчә, аны авылдашыбыз лейтенант Гыйззәтуллин редакциягә юллаган һәм төп эчтәлеге Кызыл армиянең немец оккупантларына көннән-көн җимергеч удар бирүе турында. Хат 1942 нче елның 15 нче июнендә Төньяк-Көнбатыш фронттан җибәрелгән.
Ә бу хат ерак Латвиядан. Аны татар егете Шамил язган. Бу хатта түбәндәге юллар бар: «Сами приехать не можем, иначе останемся без работы. Здесь теперь безработица... Надо сдавать экзамен по латвийскому языку, если не сдашь, то выгоняют с работы. С продуктами здесь тоже тяжеловато, все дорого. Выб-раться отсюда очень тяжело. Если уедешь, могут обратно не при-нимать. Только и ждут, чтобы отсюда уехали. Здесь теперь своя отдельная республика». Эчтәлегеннән күренгәнчә, бу хат 90 нчы елларда язылган булырга тиеш, чөнки 1990 нчы елда Литва СССР составыннан чыгуын һәм суверен Литва дәүләте төзүен игълан итә.
Нәтиҗә ясап шуны әйтергә була, гаилә архивында булган хатлар, фоторәсемнәр аша, ил тарихының теге яки бу чорын, ул вакыттагы кешеләрнең тормыш дәрәҗәсен, көнкүрешен күзалдына китерергә була икән.
Ш төркем: - Беренче төркем нәсел җепләренең нинди ераклыкка таралганлыгын өйрәнгән булса, без аның тирәнлеген өйрәндек. Сезнең игътибарга видеорепортаж тәкъдим итәбез. (Укучылар ике гаиләгә барып, аларны алдан әзерләп, өч буынны бергә утыртып, нәсел җепләре, гореф-гадәтләре турында ре​портаж әзерләделәр).
Нәтиҗә. Кызганыч ки, кайберәүләр үзләренең нәсел шәҗәрәләрен белмиләр. Ата-аналары, әби-бабалары да бу турыда балаларына сөйләүне кирәк дип тапмыйлар, ә кайберәүләренең мөмкинлекләре дә юк. Менә безнең мәктәптә 120 укучы укый, алар 86 гаиләдә тәрбияләнә. Шуларның Нендә 3 буын бәйләнеше саклана. Икесен сез видеорепортажда күрдегез. Галимнәр раславынча, бабай, малай һәм онык бер гаиләдә яшәсә, мондый нәсел тамырлары тирәнгә китә, нык була.
Йомгаклау өлеше.
Укытучы: - Укучылар, сез гаилә тарихын яздыгыз. Бу хезмәт сездән күп көч, түземлек, төгәллек таләп итте.
Кеше үзенең кыска гына гомерендә барысына да өлгерергә, ягъни эшләрга иҗат итәргә, шатланырга, кайгы-хәсрәтне җиңеп чыгарга һәм, иң мөһиме, үзе турында киләчәк буынга якты истәлек калдырырга тиеш. (Укытучы үзенең нәсел тарихы альбомын һәм компьютерда слайдларын күрсәтә Беренче слайдка тирән мәгънәле түбәндәге сүзләр язылган:
«Адәм баласының эчке дөньясын аңлау һәм аңлату бик авыр эш. Минем нәсел җепләремне яхшы белгән кешеләр берәм-берәм бу фани дөньядан китеп бардылар. Ә вакыт кеше йөргән эзләргә ком сиба Иң изге кешеләрем әби-бабаларыма, әти-әниемә, нәселемә, аларның яхшы сыйфатларын яктыртып киткән бу хатирәләрем, истәлекләрем минем соңгы бүләгем булсын.
Ильяс Гәрәевнең җиденче буын әбисе - Хөсәен кызы Кадрия».
Укытучы: - Әгәр дә нәсел җебегез өзелмәсен, керләнмәсен ди​сәгез, хәрам малдан, намус кушмаган эштән тыелып калыгыз. Шушы кагыйдәне үтәү, үз нәселең турында кайгырту була да инде. Үзегезнең нәсел агачын беркайчан да пычратмагыз. Оныт​магыз, сезнең нәсел язмышы - ил тарихы битләрендә
Бабамнар җиренең хакын хаклыйм, матурлыгын күңелемдә саклыйм.
Чыганак: Дәрес эшкәртмәсе үрнәкләре. III кисәк. 
Татар мәктәбе укытучылары, 
югары педагогик белем бирү уку йортлары студентлары өчен ярдәмлек,
 РИЦ “Школа”, 2005

